
	Ny forskrift minsteareal og fellingsavgift



Dokument i saka
Forskrift om adgang til jakt etter elg, hjort og rådyr, Vinje kommune, Telemark - Lovdata
Lov om jakt, fangst og felling av vilt mv. (viltressursloven) - Lovdata

Bakgrunn
1. juli 2026 trer ny viltressurslov i kraft. I denne lovas § 9, fjerde ledd, er det nå eit krav om at kommunar som ønskjer å krevje inn fellingsavgift for kvart dyr som blir felt av elg og hjort, må gjere dette i lokal forskrift. Avgifta må fastsettast innafor rammar fastsett av Stortinget i statsbudsjettet.

Etter viltressurslova § 42 første ledd må kommunen ha forskrift for å opne for jakt på elg, hjort og rådyr, samt fastsette minsteareal. For ryddigheits skuld, blir òg opning for jakt og minstearealet tatt med i ei og same forskrift. Dette blir direkte overført frå tidlegare gjeldande forskrift i Vinje kommune, utan at dette er tenkt endra og bli gjenstand for høyringsinnspel. 
Forskrift om forvaltning av hjortevilt § 6, andre ledd seier at frist for forskriftsendring av minsteareal er 15. mars. Det er altså uansett for seint å endre dette i år.

Vurdering
Fellingsavgift går inn på det kommunale viltfondet og er eit viktig tilskot til mellom anna fallviltarbeid. Handtering av fallvilt er ei lovpålagt oppgåve for kommunane. Det er ikkje kjend at det finns kommunar i Noreg som ikkje krev inn slik avgift. 
For Vinje sin del utgjorde fellingsavgifter om lag 150.000 kroner etter jakta 2025. Sal av kjøtt frå fallvilt går også inn i viltfondet. Likevel er kostnaden for kommunen høgare enn inntektene frå denne oppgåva.

Stortinget fastset kva som er maksimal fellingsavgift i statsbudsjettet. Vinje har dei seiste åra nytta høgaste sats for desse avgiftene. For jaktåret 2025/26 er maksimal sats for fellingsavgiftene slik:
· Elg, vaksen	670,- kroner
· Elg, kalv	400,- kroner
· Hjort, vaksen	520,- kroner
· Hjort, kalv	310,- kroner

For jegeren er fellingsavgifta ein veldig liten del av den totale kostnaden ved å drive med jakt. For Vinje kommune sin del, som har store utgifter knytt til fallvilt, er desse inntektene betydelege. Det blir derfor tilrådd at kommunen skal krevje inn høgaste sats for fellingsavgift i den lokale forskrifta, slik det har blitt gjort dei seiste åra.

[bookmark: Innstilling]Kommunedirektøren sitt framlegg til vedtak
Vinje kommune sender forskrift om adgang til jakt og fastsetjing av minsteareal for elg, hjort og rådyr og fastsetjing av fellingsavgifter for elg og hjort, Vinje kommune, Telemark på høyring.
Frist for innsending av høyringssvar blir sett til 27. mai 2026. 

